
Shri Ramalinga Ashtakam

శ్రీరామలిఙ్గాష్టకమ్  

వేదవృన్దవన్దితం   వరేణ్యరూపసున్దరం
ధేనుదుగ్ధదోహఫేనసన్నిభం  సదాశివమ్ ।

ధ్యానధ్యేయమప్రమేయమగ్రణే  (గణ్)యమీశ్వరం
(శ్రీ )రామలిఙ్గమాద్యమీశమీశ్వరం  స్మరామ్యహమ్ ॥ ౧॥

పఞ్చవక్త్రమీదృశం  భుజఙ్గమేశవన్దితం 
భానుతారకేశ్వరానలత్రినేత్రధారిణమ్   ।

నాగరాజభూషణం విభూతిదేహధూసరం
(శ్రీ )రామలిఙ్గమాద్యమీశమీశ్వరం  స్మరామ్యహమ్ ॥౨॥

పార్వతీపయోధరప్రభావిహారలాలసం
క్రీడనాయ  శైలజార్ధదేహభాగభోగినమ్   ।

ఉర్వశీముఖాభిరేవ తాణ్డవానురఞ్జితం 
(శ్రీ )రామలిఙ్గమాద్యమీశమీశ్వరం  స్మరామ్యహమ్ ॥ ౩॥

ఘణ్టికాత్రిశూలపాశయన్త్రరాజధారిణం  
శ్రీవసన్తభైరవాదిసర్వరాగరాగిణమ్   ।

బిల్వరుజ్య(రుచ్య)పద్మమల్లికాదిపుష్పపూజితం
(శ్రీ )రామలిఙ్గమాద్యమీశమీశ్వరం  స్మరామ్యహమ్ ॥ ౪॥

నేత్రజాతవేదసా  ప్రసూనపఞ్చబాణహం
దక్షయజ్ఞవేదగర్భ (?)మన్త్రతానురఞ్జితమ్   ।

శ్రీహరం  పురాపహం సురావలీసుఖప్రదం
(శ్రీ )రామలిఙ్గమాద్యమీశమీశ్వరం  స్మరామ్యహమ్ ॥ ౫॥

ధూర్జటిం  త్రిలోచనం  మృడాహ్వయం సదాశివం
సున్దరం  వృషాధిరూఢమమ్బయానురఞ్జితమ్  ।

శఙ్కరం కపర్దినం  మహేశ్వరం హరం శివం
(శ్రీ )రామలిఙ్గమాద్యమీశమీశ్వరం  స్మరామ్యహమ్ ॥౬॥

శ్రీరామలిఙ్గాష్టకమ్  

జ్యోతీరూపమిన్దుమౌలిమఙ్గలప్రదం    హరం
విశ్వసృష్టిరక్షమీషణం  మహేశ్వరం (రక్షణప్రణాశహేతుమీశ్వరమ్ ) ।

లిఙ్గరూపమద్వయం (చ)జాహ్నవీతటీ(జటా)ధరం
(శ్రీ )రామలిఙ్గమాద్యమీశమీశ్వరం  స్మరామ్యహమ్ ॥ ౭॥

తథైవ  విశ్వనాథమేవ కాశికాపురే స్థితం
శ్రీగిరౌ  చ మల్లికార్జునేశ్వరం   సురేశ్వరమ్ ।

తథైవ  నర్మదాతటే త్రిశూలపాణినం  శివం
(శ్రీ )రామలిఙ్గమాద్యమీశమీశ్వరం  స్మరామ్యహమ్ ॥౮॥

రామలిఙ్గాష్టకం   పుణ్యం యః పఠేచ్ఛివసన్నిధౌ ।
శివలోకమవాప్నోతి శివేన సహ మోదతే ॥౯॥
॥ ఇతి శ్రీరామలిఙ్గాష్టకం    సమ్పూర్ణమ్  ॥

